
METHODOLOGICAL ANALYSIS OF AZIZIDDIN NASAFI'S VIEWS  
ON THE SCIENCE OF SUFIS 

Narziyev Zubaydillo Ibodilloyevich 
Bukhara State Pedagogical Institute 
Associate Professor of the Department of “Social Sciences”, 
Doctor of Philosophy in Philosophical Sciences (PhD) 

Abstract. This article analyzes the views of Azizuddin Nasafi, a great Sufi compatriot, scholar, physician, and 
philosopher, who made a worthy contribution to the development of medieval Eastern philosophy, in particular, 
the philosophy of Sufism, with his unique spiritual heritage and views. 

Keywords: Azizuddin Nasafi, Sufism, Suluk, Tax, Love, Jaeba, Hijab, Maqam, Uruj, Nuzul. 

AZIZIDDIN NASAFIYNING TASAVVUF ILMIGA OID QARASHLARINING 
METODOLOGIK TAHLILI 

Narziyev Zubaydillo Ibodilloyevich 
Buxoro davlat pedagogika instituti 
“Ijtimoiy fanlar” kafedrasi dotsenti, 
Falsafa fanlari boʻyicha falsafa doktori(PhD) 
https://orcid.org/0000-0003-0401-2992  
E-mail: zubaydillonarziyev@gmail.com  

Annotatsiya. Mazkur maqolada oʻrta asr Sharq falsafasi, xususan, tasavvuf falsafasining taraqqiyotiga oʻzining 
betakror maʼnaviy merosi va qarashlari bilan munosib hissa qoʻshgan buyuk mutasavvif vatandoshimiz, alloma, 
tabib hamda faylasuf boʻlib hisoblangan Aziziddin Nasafiyning tasavvuf ilmining mazmuni hamda mohiyatiga oid 
qarashlari tahlil qilingan. 

Kalit soʻzlar: Aziziddin Nasafiy, tasavvuf, suluk, solik, ishq, jaeba, hijob, maqom, uruj, nuzul. 

DOI: https://doi.org/10.47390/SPR1342V5I11Y2025N18  

Kirish. Tasavvuf gʻaybni mushohada qilish va irfon yoʻlidir. Irfon esa bilim, amal, taqvo 

va sulukdan hosil boʻlgan bir ilmdir. Dalillar, burhonlar, qiyoslar, yaʼni aql yuritish orqali qoʻlga 

kiritilgan ilm, tashqi ilm (ilmi husuliy), dalillar, burhonlar, qiyoslarsiz, yaʼni bulardan 

boshqacha aytganda, tasfiya bilan rivojlangan ilmga esa ilmi huzuriy deb nom berilgan. 

Boshqacha aytganda, soʻfiylarning ilmi bir qator hollar ilmidir. 

Arab tilida suluk; “biror yoʻlni izlamoq”, “biror yoʻlni tutmoq”, “qoʻshilmoq”, “intiqol 

etmoq” kabi maʼnolarni anglatadi Tasavvufda esa shayxga bogʻlangan kishining maʼlum bir usul 

va reja asosida Alloh tomon qilgan safaridir. Suluk tushunchasi yoʻl maʼnosini anglatuvchi va 

terminologiyada oʻxshash maʼnolarga ega boʻlgan tariq va tariqat tushunchalari bilan doimiy 

ravishda taqqoslanib kelingan. Lekin mutasavviflar nazdida suluk tushunchasi tariq 

tushunchasidan kengroq va qamrovliroqdir. Zero, tariqatda shayx atrofida toʻplanish haqida 

https://orcid.org/0000-0003-0401-2992
mailto:zubaydillonarziyev@gmail.com
https://doi.org/10.47390/SPR1342V5I11Y2025N18

gap ketganda, sulukda bunday holatga ehtiyoj yoʻq. Chunki suluk xulq va hol bilan Haqqa 

yaqinlik(unsiyat) darajalariga koʻtarilishdir. Bu esa insonning botini va zohiri duch keladigan 

mujohadalar va qiyinchiliklar natijasida sodir boʻladi. Bu bosqichdan soʻng solik nafsida hech 

qanday qiyinchilik va mashaqqat sezmaydi.  

Tadqiqot metodologiyasi. Maqolada tizimli yondashuv, retrospektiv tahlil, mantiqiylik 

va vorisiylik, dialektik, germenevtik, qiyosiy tahlil kabi tadqiqot usullaridan foydalanilgan. 

Mavzuga oid adabiyotlar tahlili. Aziziddin Nasafiy XIII asrda yashagan va oʻz davrining 

mashhur mutasavvifi, faylasufi va allomasi sifatida tanilib, “Imom ul muhaqqiqiyn” (Haqiqat 

ahli imomi) unvoni bilan ulugʻlangan hamda, “Manozil as-soyirin” (Sayr etuvchilar manzillari), 

“Usul va furuʼ” (Ildizlar va butoqlar), “Mabdaʼ va maʼod” (Chiqish va qaytish), “Miftox ul-asror” 

(Sirlar kaliti), “Zubdat ul-haqoyiq” (Haqiqatlar qaymogʻi), “Bayon ut-tanzil” (Nuzul bayoni), 

“Kashf ul haqoyiq” (Haqiqatlarning ochilishi), “Nafsi insoniy”, “Insoni komil”, “Vahdati vujud”, 

“Asror ut-tasavvuf” (Tasavvuf sirlari), “Xavos ul-xuruf” (Harflarning xususiyatlari) va “Asror ul-

qobiliya” (Qobiliyat sirlari), “Asror ul-vahy” (Vahiy sirlari), “Suluki maqomot” (Maqomot 

yoʻllari), “Olami Sagʻiyr va Vahdati vujud (Kichik olam va Yagona vujud) kabi asarlarida tasavvuf 

falsafasining umumnazariy masalalarini oʻzining teran, kuchli mantiqqa asoslangan tahliliy-

tanqidiy fikrlari bilan sharhlagan. 

Tahlil va natijalar. Insonning asl maqsadi borliq doirasini toʻldirish ekan, u tushirilgan 

joyidan yana harakatga kelib, dastlabki joyiga qaytishi uchun bu abadiy sayohatni boshlashi 

shart. Shu nuqtayi nazardan, Nasafiy nazdida inson borliqning ham boshlanishi, ham harakat 

nuqtasidir. Nasafiyga koʻra, suluk bormoq, yurish maʼnosini bildiradi. Demak, mutlaq maʼnoda 

“solik” yoʻlovchi, suluk esa sayohat demakdir. Bu sayohat xoh moddiy olamda, xoh ruhlar 

olamida boʻlsin, ikkalasi ham sayohatdir. Ammo shariat, tariqat va haqiqat arbobi nazdida suluk 

alohida maʼno kasb etadi. Tariqat arbobi boʻyicha suluk, yomon axloqdan qutulib, yaxshi 

axloqqa ega boʻlishdir. Shariat arbobi nazdida suluk jaholatdan qutulib, ilmga ega boʻlishdir. 

Haqiqat arbobining nazdida esa, suluk insonning oʻz borligʻini yoʻqotib, Haqning borligʻida 

mavjud boʻlishidir. Shunga koʻra aytish lozimki, shariat arbobi nazdida solik ilm oʻrganuvchi, 

suluk esa tahsildan iboratdir. Tariqat arbobi nazdida esa solik oʻz nafsini isloh qilish uchun saʼy-

harakat qilgan kishi(mujohid)dir. Suluk esa nafsning jihodi va buning uchun gʻayratdir. Haqiqat 

arbobi nazdida ham solik nafiy, yaʼni oʻzini fano qilib, Haqni isbot etgan kishidir. Suluk ham 

nafy, yoʻqlik demakdir. Nasafiyning fikricha, suluk faqat insonlarga xos narsa emas. Borliq 

olamining barcha unsurlari sulukdadir. Har bir mavjudot oʻz mohiyatiga erishish uchun 

harakatda boʻladi. Zero, narsaning mohiyati uning kamoloti demakdir. Insonning kamoloti bilan 

ham hamma narsa nihoyasiga yetadi. Zero, insonning kamolot darajasi butun borliqning 

kamolidir. Yana bir ibora bilan aytganda, borliqning asl maqsadi inson darajasiga erishishdir. 

Insonning nihoyasi esa Nasafiyga koʻra “boligʻ” (yetuklik) tushunchasi bilan belgilanadi. 

Mutasavviflar tasavvufni “suluk ilmi” deb taʼriflashgan va bu ilmning maqsadi insonning nafsini 

dunyo kirlaridan tozalash, axloqini goʻzallashtirish va Rabbini tanishdan iboratdir. Solik bu 

yoʻlda ilmi va tasavvuri bilan emas, holi bilan suluk qiluvchi kishidir. U holat bilan harakat 

qilgani uchun oʻzini zalolatga tushiradigan shubhalarga duchor boʻlishdan ham xotirjamdir. 

Aziziddin Nasafiy asosan “Zubdat ul haqoyiq”, “Tanzil”, “Maqsadi aqso” va “Komil inson kitobi” 

asarlarida sayri sulukka oid masalalarni tahlil etgan. Jumladan, “Maqsadi aqso”ning kirish qismi 

deb hisoblanishi mumkin boʻlgan sakkiz fasldan iborat bobning birinchi fasli sayr va sulukka 

oid toʻrtta tushunchaning tushuntirilishiga bagʻishlangan. Bular: yoʻlovchi (رونده), yoʻl (راه), 

manzil (منزل) va maqsad (مقصد) tushunchalaridir. Mutasavvif birinchi faslda tahlil qilgan ilk 

tushuncha yoʻl tushunchasidir. Nasafiy yoʻlning martabalarini tushuntirish orqali izohlashga 

harakat qilgan. Nasafiy suluk soʻzining lugʻaviy maʼnosidan kelib chiqib, suluk tushunchasini 

“...bilgilki, tasavvuf ahli fikriga binoan suluk yomon soʻzlardan xayrli soʻzlarga, yomon ishlardan 

xayrli ishlarga, zamima (buzuq) axloqdan hamida (maqtalgan) axloqqa, oʻz borligidan 

Parvardigori olam borligiga tamon harakat qilmoqdir. Yaʼni solik xayrli soʻzlar, ishlar va yaxshi 

xulqni kasb etgach, maʼrifat nuri uning qalbiga yogʻiladi va narsalarning asl mohiyatini dark eta 

boshlaydi- tarzida izohlagan.  Nasafiy sulukni barcha narsani qamrovchi ilm, narsalarning 

mohiyati anglanadigan va koʻriladigan, insonning oʻzini-oʻzi taniydigan hamda martabalar 

tadrijiy ravishda bosib oʻtiladigan, shu bilan birga kichik olam tugal boʻladigan joy deb eʼtirof 

etgan. “Insoni komil kitobi” asarining beshinchi risolasi “Suluk nimaligi bayonida” deb 

nomlangan birinchi faslida mutasavvif oʻzining “Ey darvesh! Ilm koʻp joylarda zohir boʻladi, 

ammo barcha narsani qamrovchi ilm faqat bundadir. Bu yerda oʻzini tanidi, bu yerda 

narsalarning mohiyatini angladi va koʻrdi. Demak, suluk-yoʻlovchi oʻz martabalariga yuzlanishi 

va martabalarni tadrijiy tarzda zohir qilishi, kichik olamni tugal qilishdan iboratdir”-fikrlarini 

keltirib oʻtgan. Zero, tasavvufiy tafakkurga koʻra, inson oʻzi mavjud boʻlgan ulviy olamdan biz 

yashayotgan shahodat olamiga tushgan. Shahodat olamida nafsning istak va xohishlariga 

ergashgan inson oʻzining haqiqiy maqomidan tushib, oʻz mohiyatini unutadi. Shu jihatdan 

tasavvufning asl maqsadi insonga avval oʻzini tanitish, yaʼni nafsini anglash, soʻngra esa nafsini 

boʻlishi lozim boʻlgan maqomga koʻtara olishdir. Nafsning bosqichma-bosqich yuksalishi 

axloqiy kamolotning roʻy berganligining bir belgisidir. Agar bir kishi nafsning eng quyi 

pogʻonasi boʻlmish nafsi ammora bilan boshlagan bu maʼnaviy safarida nafsi komilaga yetishsa, 

sayru sulukni yakunlagan hisoblanadi. Demak, sayru suluk — nuzul bilan bosqichlar shaklida 

shahodat olamiga kelgan insonning yana oʻz haqiqatini eslashga qaratilgan xuddi shu 

bosqichlardan oʻtib, urujini taʼminlaydigan ilm va tarbiyadir. Bu borada Nasafiy “Maqsadi aqso” 

asarida insonni markazga qoʻyib, Haqqa suluk qiluvchi soliklarning asl maqsadlari Allohning 

maʼrifatiga erishish ekanligini va Allohni bilish esa faqat Uning nuri bilan mumkin boʻlishiga 

ishora qiladi. Allohning nuriga yetishish uchun esa solik sayru sulukda rioya qilishi lozim 

boʻlgan va oʻrnatib qoʻyilgan qator qoidalar mavjud. Nasafiyning fikriga koʻra, suluk sayr 

demakdir va sayr esa ikki turli boʻlib, sayr-i ilalloh va sayr-i fillohdir. Sayri ilalloh, Allohni 

bilishni istash va unga yoʻnalishdir. Sayri filloh esa solikning Allohni ismlari, sifatlari va feʼllari 

bilan bilishidir. Sayyid Sharif Jurjoniy “Taʼrifot” asarida toʻrtta safar haqida maʼlumot beradi. 

Bular: safari avval, safari soniy, safari solis va safari robeʼdir. Shuningdek, bu safarlar bilan bir 

qatorda Allohga sayr (sayr ilalloh), Allohda sayr (sayr filloh), Alloh bilan Allohdan sayr (sayr 

billoh anilloh) va Haqda Haq bilan sayr (as-sayr-u fil-Haq bil-Haq) kabi turli xil sayrlar ham 

mavjud[3:96-97]. Ibn al-Arabiy “qoʻshilish va intiqol etish” oʻzaklaridan kelib chiqib, suluk 

tushunchasini “Maʼno, surat va bilimda bir joydan boshqa joyga oʻtish, maqomlar ustida yurish” 

tarzida taʼriflagan. Ibn al-Arabiy barcha soliklarni Allohni bilish darajalariga koʻra toʻrt qismga 

ajratadi. Birinchisi, nafsi bilan suluk etuvchi, ikkinchisi, Robbi bilan suluk etuvchi, uchinchisi, 

har ikkisi bilan suluk etuvchi, toʻrtinchisi, solik boʻlmagan solikdir. Uning nazdida nafsi bilan 

suluk qiluvchi solik farz va nafl ibodatlar bilan Robbiga yaqinlashgan insondir. Robbi bilan 

suluk qiluvchi esa Haqning koʻrishi, eshitishi boʻlgan insondir. Qachonki inson Haqning oʻzi 

uning eshitish quvvati ekanini bilsa va eshitish vositasi bilan eshituvchi eshitishning oʻzi 

emasligini anglasa, Robbi bilan va nafsi bilan suluk qilgan boʻladi. Solik boʻlmagan solik esa, agar 

Haqning yordami boʻlmasa, nafsi oʻz-oʻziga suluk qila olmasligini koʻrgan insondir[6:546-548]. 

Nasafiy ham oʻz asarlarida sayr ilalloh, sayr filloh, sayr billoh va sayr maalloh tushunchalariga 

toʻxtalib, bu tushunchalar oʻrtasidagi farqlarni izohlagan. Unga koʻra sayr ilalloh Allohga safar 

boʻlsa, sayr filloh Allohda safardir. Sayr ilallohning oxiri bor ekan, sayr fillohning oxiri yoʻq. 

Qolgan ikki tushunchadan sayr billoh Alloh bilan safar boʻlsa, sayr maʼalloh Alloh bilan birga 

safardir. Ammo Nasafiyga koʻra, sayr billoh va sayr maʼalloh tushunchalari sayr filloh 

tushunchasi doirasiga kiradi. Demak, sayr filloh tushunchasi bu ikkisidan koʻra kengroqdir. 

Mutasavvif “Insoni komil kitobi” asarida sayri fillohni hech qachon tugamaydigan safar deb 

uqtiradi. Nasafiyning sayrlarga oid ikkilik tasnifiga doir izohlari solikning bosib oʻtishi mumkin 

boʻlgan sayrlarni ifodalaydi. Zero, tasavvuf ahli orasida asfar-i arbaa nomi bilan mashhur 

boʻlgan sayr-i ilalloh, sayr-i filloh, sayr-i maalloh, sayr-i anilloh kabi toʻrtlik tasnif qabul qilingan. 

Solik sayr-i ilalloh va sayr-i filloh bilan valiylik maqomiga erishadi, Alloh bilan sayr boʻlgan sayr-

i maalloh orqali zohir-botin ikkiligidan xalos boʻlib, valiylik martabasining nihoyasiga yetadi va 

Allohdan sayr boʻlgan sayr-i anilloh bilan insonlarga toʻgʻri yoʻl koʻrsatish, yaʼni irshod uchun 

xalq orasiga qaytib, shayxlik maqomiga erishadi. Shu sababli, oxirgi ikki maqom komil 

murshidlar bosib oʻtgan darajalardir. Shu bilan bir qatorda Nasafiy mutasavviflar tomonidan 

eʼtirof etilgan jazba, suluk va uruj kabi uch tushunchaning oʻzaro bogʻliqligiga eʼtibor qaratadi. 

Zero, Nasafiy jazba tushunchasini Allohning bir feʼli sifatida yana Allohning bandasini oʻziga 

tortishi tarzida taʼriflaydi. Zero, jazba — banda dunyoga yuzlanib, dunyoviy muhabbatga 

yoʻnalgan bir jarayonda Alloh taoloning bandaga toʻsatdan lutfu karami yetib kelishidir. Boshqa 

tomondan, Nasafiy jazba va ishq munosabatiga oid jazba Alloh tomonidan, ishq esa banda 

tomonidan amalga oshirilishini taʼkidlaydi[5:97]. Zero, ishq bandaning jazba bilan Allohga 

yuzlanishidir. Nasafiy ishqning birinchi bosqichi mayl boʻlib, mayl rivojlangani sari navbati 

bilan irodat, muhabbat va nihoyat ishqqa aylanishi haqida fikr bildiradi. Agar solik ishq 

martabasiga erishsa, dunyoviy boʻlgan har bir narsadan yuz oʻgirib, Allohga yuzlanadi. 

Nasafiyning fikriga koʻra, ishq hech qanday sheriklikni xush koʻrmaydi va toqat ham qilmaydi. 

Shuning uchun oshiq oʻz qalbini faqat ishqqa bagʻishlashi va ishqdan boshqa barcha 

ehtiroslardan xalos qilishi lozim. Aslida ishqning oʻzi ham insonning ichini oʻzidan boshqa 

barcha hirslardan tozalashdir. Mutasavvif yana bir oʻrinda ishqqa taʼrif berganda, uni “soliklar 

Buroqi va tariqat ahlining ulovidir”[2:95] — deb fikr bildirgan. Shu oʻrinda Nasafiy suluk va 

jazba tushunchalari bilan solik va majzub tushunchalari oʻrtasidagi aloqaga urgʻu berib, majzub, 

majzub solik, solik majzub va solik kabi toʻrt xil solik mavjudligini taʼkidlagan. Agar biror 

kimsaga Allohdan jazba kelsa, Allohga boʻlgan muhabbatidan ishq darajasiga yetib, oʻsha 

lahzada qoladi va bu olamdan ajralib, oʻzini yoʻqotadi, yana eski holiga qaytmaydi, bunday 

kimsalarga majzub deyiladi. Ayrimlar ibtidoda jazbaga tushib qoladilar, lekin oʻzlarining 

hollaridan xabardor boʻlgan holda sulukni tugallaydilar. Bunday kimsalarga majzub solik 

deyiladi. Suluk etar ekan, hali tugal qilmay turib, Allohdan jazba yetgan kimsaga soliki majzub 

deyiladi. Agar suluk etar ekan va sulukni tugal qilib, jazbaga erishmasa, solik deyiladi. Nasafiy 

Suhravardiyning “Avorifu-l-maorif” nomli asarini zikr etib, ushbu toʻrt qismdan faqatgina 

majzub solikning shayxlik maqomida boʻlishi mumkinligini bildiradi. Chunki, Suhravardiy solik 

majzub boʻlgan kimsalarning ham irshod uchun yaroqli boʻlishi mumkinligini, ammo baʼzi 

hollarda bunday kimsalarning oʻz holatlaridan tashqariga chiqa olmay, oʻsha holat ustida 

mashgʻul boʻlib qolishlari va shu sababli eng yuksak kamolotga erisha olmasliklari haqidagi 

fikrni bildiradi. Shuning uchun, Suhravardiy nazarida shayxlik va irshod vazifasi uchun eng 

munosiblari majzub solik maqomida boʻlgan zotlardir. Nasafiy urujni esa taraqqiy etish deb 

taʼriflab, solikning urujini roʻyobga chiqarishi uchun sayru suluk qoidalariga amal qilish 

lozimligini taʼkidlaydi. Bu yoʻnalishda Nasafiy nazdida solik amal qilishi lozim boʻlgan birinchi 

qoida shariatni haqqi bilan bilishi va unga amal qilishidir. Muhammad paygʻambarning “Ash-

shariatu qavli va tariqatul afʼol val haqiqatul ahvali” yaʼni “Shariat anbiyoning aytganlaridir, 

tariqat anbiyoning qilganlaridir va haqiqat anbiyoning koʻrganlidir”[2:6]- mazmunidagi 

hadisini dalil qilib keltirgan Nasafiy paygʻambarning soʻzlarini qabul qilib, amal qilgan kishini 

ahli shariat, qilgan ishlarini qilgan kishini ahli tariqat, paygʻambarning holiga kirib, u zotning 

koʻrganlarini koʻrgan kishini ahli haqiqat deb taʼriflaydi[2:6]. Agar bir kishi har uchala sifatga 

ega boʻlsa, insoni komildir. Bu uch sifatdan birortasiga ham ega boʻlmagan kishi Nasafiy nazdida 

noqisdir va hayvonlar hisobiga kiradi yoki hayvondan ham past maqomdadir. Nasafiy shariat, 

tariqat va haqiqatning maqsadini uch bandda jamlaydi. Ulardan birinchisi Paygʻambarning 

daʼvatiga javob berib, amalda boʻlishdir. Ikkinchisi, solih amal va taqvo sohibi boʻlishdir. 

Uchinchisi esa Allohni bilishi va ashyolarning haqiqatini idrok eta olishidir. Nasafiy insonning 

dunyoga boʻlgan muhabbati va istaklarini solikning maqsadiga yetishida hijob sifatida koʻradi. 

Bu yoʻnalishda mol va mansabni hijobi zulmoniy deb taʼriflaydi. Solikning koʻp roʻza tutishi va 

koʻp namoz oʻqishi ham maqsadiga toʻsiq boʻlishi mumkin, degan qarashda boʻlgan Nasafiy bu 

holatni ham hijobi nuroniy deb taʼriflaydi. Bilgilki, deydi mutasavvif, oʻzingdan soqit qilishing 

lozim boʻlgan jami narsalar parda (hijob), oʻzlashtirib, egallab olishing lozim boʻlgan jami 

narsalar maqomlarni tashkil etadi. Nasafiyga koʻra, solikni yoʻlidan toʻsuvchi toʻrt hijob mavjud 

boʻlib, ular quyidagilardan iborat: Hijoblarning asli toʻrttaga yetadi: mol-dunyoga oʻchlik, 

amalparastlik, katta avlodga koʻr-koʻrona izdoshlik qilish, gunoh ishlarga ruju qoʻyish. 

Maqomlarning asli ham toʻrttadir: ezgu soʻz, ezgu amal, ezgu xulq, maorif. Maorif deganda koʻp 

narsalarni bilish — maʼrifat etish deb tushuniladi. Bilimning turlari koʻp. Ammo Nasafiy nazdida 

toʻqqiz narsani bilish solik uchun zarurdir. Dono solik albatta bu oʻn sakkiz narsani bilishi, 

ilmul-yaqin va aynul yaqin orqali anglashi lozim: dunyoning maʼrifati, dunyo ishlarning 

maʼrifati, oxiratning maʼrifati, oxirat ishlarining maʼrifati, ajal maʼrifati, ajal hikmatining 

maʼrifati, shaytonni bilish, shaytonning amrlarini bilish, farishtaning maʼrifati, farishta 

amrining maʼrifati, paygʻambarning maʼrifati, paygʻambar soʻzining maʼrifati, valiyning 

maʼrifati, valiy soʻzlarining maʼrifati, oʻzliging maʼrifati, oʻz amrining maʼrifati, Xudoning 

maʼrifati, Xudo soʻzlarining maʼrifati. Xohlasang, oʻn sakkizta deb ayt, xohlasang, toʻqqizta deb 

ayt, xohlasang bitta deb ayt”[2:28]. Nasafiy solik agar bu toʻqqiz narsani bilsa, u holda uning 

bilim darajasi “ilm al-yaqin”dan “ayn al-yaqin” darajasiga yetishini taʼkidlaydi va solikni 

yoʻlidan toʻsadigan hijoblarni olib tashlamaguncha, solikning maqom sohibi boʻlishi mumkin 

emasligini taʼkid etadi. Oʻz oʻrnida mutasavvif yuqorida qayd etganimiz toʻrt hijobni oʻrtadan 

koʻtarish yoʻllarini koʻrsatib, uning yechimi deya toʻrtta maqomni koʻrsatgan. Bu maqomlar 

quyidagilardir: ezgu soʻz, ezgu amal, ezgu axloq va maorif[2:28]. Shuningdek, hijoblarni 

yoʻqotish masalasida mutasavvif “Har bir parda-tananing yuvib poklanadigan bir aʼzosi boʻlsa, 

har bir maqom bajariladigan namozning bir rakaatidir. Avval tahorat, keyin esa namoz; avval 

poklanish, keyin esa qalb yorishishi, avval ajralish, keyin esa qoʻshilish (vasl). Birida oʻlmagan 

odam ikkinchisida tugʻilmaydi. Hordiqni istasang - ishda oʻlgin, Xudoni istasang - oʻzingda oʻlgin. 

Oʻz ishingda oʻlolmasang, hordiqni izlama, oʻzingda oʻlolmasang, Xudoni izlama, chunki unisi 

ham, bunisi ham amalga oshmaydi”[4:161]-fikrini ham ilgari surgan. Demak, hijoblarni tariqat 

va suluk qoidalar asosida tark etish mumkin.  

Nasafiy bandani Allohdan ayiruvchi har bir narsani but deb taʼriflaydi. Mutasavvifning 

fikriga koʻra, butlar uchga: kichik, katta va eng katta butlarga boʻlinadi. “Komil inson” kitobida 

kichik but sifatida zohiriy koʻrkamlik, katta but deb esa – mol-dunyo muhabbati, shuningdek, 

eng katta but deya – mansabparastlik alloma tomonidan maxsus koʻrsatib oʻtilgan. Aziziddin 

Nasafiy bu uch butni – xos butlar deb atab va ayni shu butlar insonni yoʻldan ozdirib, insonni 

oʻziga mashgʻul etadi degan[2:48]. Koʻrsatib oʻtilgan bu butlar (qorin shahvati, jimo shahvati, 

bola-chaqa muhabbati, zohiriy koʻrkamlik, mol-dunyo muhabbati, mansabparastlik) dunyoning 

oltita shohi ekanligi va lazzati bu oltitadan koʻp emasligi qayd etilgan va bulardan ham yomon 

boʻlgan nafsni doʻst tutmoq buti mavjudligi ham taʼkidlangan. Demak, insonning kamolotiga 

toʻsiq boʻluvchi butlarning soni yettita va eng xavfli hamda ulkan but nafsga muvofiq kelishdir. 

Qolgan oltita but nafsga bogʻliq tarzda vujudga keladi[2:49]. Allomaga koʻra, yuqoridagi 

butlarning barchasini sindirish mumkin, faqat nafsni doʻst tutish, unga xilof kelmaslik va 

aksincha unga sherik boʻlish eng ulkan butdir, uni sindirib boʻlmaydi. Nasafiy solikning 

dunyoviy va uxroviy narsalarni tark eta olishida shayxning ahamiyatiga urgʻu beradi. Zero 

solikning yolgʻiz oʻzi boʻlgan holatni idrok etish imkoniyati yoʻq. Nasafiy tarkni maʼrifat ahlining 

amali, oriflarning esa alomati deb biladi. Zero, tarkni amalga oshirgan kishi Allohning 

maʼrifatiga erishadi. Nasafiy nafiy tushunchasini butparastlik, isbot tushunchasini esa Allohni 

bilish deb izohlaydi. Uning fikricha, mol-dunyo, mansab kabi dunyoviy istaklarga koʻpchilik 

sigʻinadi va bu holat insonni toʻgʻri yoʻldan adashtiradi[2:48]. Inson dunyoviy bu istaklarini 

koʻnglidan chiqarib, yoʻnalishini Allohga bursa, haqiqiy maʼnoda “la ilaha illalloh” deydi. Hech 

kim mosuvoni tark etmay turib, maʼrifatullohga vosil boʻla olmaydi, binobarin, bunday kimsa 

Nasafiy nazdida kalimai shahodatning haqiqatini aytgan emas. Chunki Nasafiy kalimai 

shahodat, namoz va roʻzaning haqiqatlari bor, lekin odamlar ularning faqat zohirini biladilar, 

degan qarashdadir. Nasafiy uchun solik kalimai shahodatning haqiqatini idrok etganda 

koʻzlaridagi pardalardan ham qutuladi. Haqiqatga yetishishda mosuvoni tark etishni shart deb 

bilgan Nasafiy tarki mosuvo va maʼrifatullohni daraxtga oʻxshatadi. Maʼrifatulloh daraxtning 

ildizi, tark-i mosuvo bu daraxtning oʻzagi, goʻzal axloq esa daraxtning mevalaridir. Bu 

daraxtning ildizi, yaʼni maʼrifatulloh koʻngildadir. Darhaqiqat, daraxtning oʻzagi boʻlgan tarki 

mosuvo ham koʻngildan zohir boʻlgan. 

Nasafiyning fikricha, solik eng avvalo toʻrt narsaning maʼrifatini bilishi zarur:  

1. Maqsadning maʼrifati 

2. Maqsad tomon boruvchining maʼrifati 

3. Maqsadga eltuvchi yoʻlning maʼrifati 

4. Hidoyat etuvchi-shayx yo pirning maʼrifati[2:76]  

Nasafiyning fikricha, solik bu toʻrt narsani bilmay turib, sulukka kirolmaydi. Xoʻsh, 

solikning gʻoyasi nima boʻlishi kerak? Uni bu maqsadga yetkazadigan narsa nima? Solik oʻz 

maqsadiga qanday yoʻllar bilan erishishi kerak? Va nihoyat solik tanlaydigan murshidning 

xarakterli xususiyatlari nimalardan iborat? Mana shu savollarga Nasafiy tomonidan berilgan 

javoblar, umuman olganda, uning suluk haqidagi qarashlarini bildirishi jihatidan suluk bobida, 

avvalo, koʻrib chiqilishi lozim boʻlgan masalalar qatorida oʻrganilishi mumkin. Nasafiyning 

fikricha, soliklarning asl maqsadi va maqsudi oʻzining kamolidir[2:76]. Zero, mutasavvifga 

koʻra, inson oʻzini takomillashtirib, oʻz kamolotiga erisha olsa, ham moddiy, ham metafizik olam 

haqiqatlaridan voqif boʻla oladi. Shuningdek, ilm, hikmat, goʻzal axloq egasi boʻlish kabi xislat 

va sifatlar ham insonning bir darajasi ekan, oʻz kamolotiga erishgan inson ularni ham qoʻlga 

kiritgan boʻladi. Xulosa qilib aytganda, Nasafiy nazdida insonning komillik martabasi sulukning 

barcha martabalarini qamrab oladi. Solikni maqsad tomon yetaklovchi narsa nimadan iborat 

ekanligi nasafiyni qiziqtirgan masalalardan biri boʻlib hisoblangan. Bu haqda “Komil inson 

kitobi”ning “Odamlar uch toifadan iborat ekanliklari” faslida oʻziga xos tarzda ham gnoseologik, 

ham antropologik tahlil amalga oshirilgan. Mutasavvif solikni maqsadi olib boruvchi yoʻllarni 

birma-bir tahlil qilgan va shunday : “Baʼzilar aytibdirlarkim, maqsad tomon boruvchi Xudoning 

oʻzidir, baʼzilar solikning Ruhi, deb aytibdilar, ayrimlar solikning Aqli degan boʻlsalar, baʼzilari 

Allohning nuri, deb aytibdilar. Kamina aytadirkim, boruvchi solikning — botinidir. Negaki, 

solikning botini nurdir, bu nurni turli ismlar va qoʻshimcha sifatlar bilan zikr etishadi: nafs, ruh, 

qalb, aql, allohning nuri va hokazo. Bulardan murod oʻsha bir javhardir. Bu javhar — odamning 

haqiqatidir”[2:77]-xulosaga kelgan. Ammo bularning barchasi nisbiydir. Ularning barchasi bir 

narsaga ishora qilmoqda.  

Xulosa. Yuqorida bildirib oʻtilgan fikrlardan shunday xulosaga kelish mumkinki, 

Aziziddin Nasafiy tasavvuf ilmini oʻziga xos tarzda metodologik ilm nuqtai nazardan tushungan. 

Zero, mutasavvifning tasavvuf ilmi mohiyatiga oid qarashlarida shariat, tariqat, maʼrifat, 

haqiqat, Allohni bilish, ishq, jazba, komil inson, nur, hijob va boshqa tushunchalarning tahlili 

ustunlik qiladi.  

